
గొన్న యన్నీచు మున్నీటఁ బెన్నీటఁ బాతాళమూలంబులన్ గిట్టి వేపట్టి చెండాడి క్రీ

డారసోత్సేకపాకంబుఁ గైకొన్న యన్నిర్భరోన్మానమీనావతారక్రియావిభ్రమం

బున్ బరిభ్రామ్యమాణస్ఫుటోత్తుంగశృంగక్షతాకాశకూలంబు శైలంబు కవ్వంబు

గర్వోల్లసత్కాలకాకోలకాలానలాభీలభోగంబు నాగంబు వేత్రంబు చిత్రంబు పెం

పొందుఁ బొంగారు నుజ్జృంభితాంభోధికుంభంబునైనట్టి పెన్మోపు దీపెక్క నింపెక్క

సంపద్యమానాత్మసంపత్కళానందతంద్రాళువై బొల్చునక్కామ్యకూర్మత్వశిల్పంబు

కల్పక్షయోద్వృత్తతోయంబులం జెంది పొందేది యందేదియున్ దిక్కు దాఁగాన

మిం గ్రాఁగుపెన్నేరు నన్నేలునాఁ డిప్పు డిప్పాటులీలం గటాక్షించునో యంచుఁ బేరాస

గూరంగ నారంపుఁబేర్మిన్ నడుంగెద నాబాలు క్రొవ్వాలుగోరం గడుంబ్రేమ నాలిం

గితుం జేసి వేతెంచి యిచ్చానురూపస్థితిన్ మిన్నుమన్నంద మన్నించి నిష్పంకతా

చిత్రవిద్వన్మనఃపలక్రోడసంక్రీడశీలించునుత్తాలకోలస్వరూపావలేపంబు నై పేర్చి

యున్ స్వర్చిదాకారఘోరాసురాధీరవక్షస్స్థలోద్వేలకీలార్కబాలార్కుచే లీలఁ

ద్రైలోక్యచేతస్స్ఫురధ్వాంతముం ద్రోచి రోచిష్ణులైయున్న యాభవ్యదివ్యావతారో

దయస్ఫూర్తి నాపూర్తమై యొప్పు నీయొప్పు మ మ్మెప్డు రక్షించు లక్ష్మీశయీశా నృసిం

హా నమస్తే నమస్తే నమస్తే నమః.

	చ.	
అని బహుభంగుల న్మునిసురావలి తన్వినుతించువాఙ్మయ

ధ్వనులు నభోదిగంతమిళితంబులుగా మదవేగవిస్ఫుర

ద్ఘనదితీసూనకుంజరవిదారణదారుణఖేలనంబునం

దననరసింహలీల వినుతస్థితి సార్ధకమై తనర్పఁగన్.



	 112







	గీ.	
వీరరౌద్రభయానకవిస్మయాఖ్య, రసములను బోధ్యభంగుల నెసక మెసఁగ

నఖిలభువనహృద్యంబుగ నవ్విభుండు, నిపుణవక్రతానటనంబు నిర్వహించు.

	క.	
తదనంతరంబ యయ్యు, న్మదఘోరవిజృంభణంబు మానవికాసం

బొదవఁగఁ బ్రహర్షసాము, ఖ్యదయాసౌందర్యనూతనాకారుండై.

	క.	
సితకమలదళంబునకున్, బ్రతియగులోచనములందు బ్రబలుప్రసాద

స్మితరుచిజాలములు దిశా, ప్రతతిన్ బూర్ణేందురుచులభంగి వెలింగెన్.

	వ.	
అయ్యాదిదేవుండు ప్రహ్లాదు నాలోకించి నిజజనకునిజననంబు భక్తివిరహితం బయ్యె

మమ్ముఁ గలయుటకు లెమ్మని యంతరంగంబుతోడనున్న యతనియాకారం బుపలక్షిం

చి నగుచు నిట్లనియె.

	గీ.	
తండ్రియఱకలేమికి విషాదంబు వలదు, కాలగతితోడ నతనికి మేలు గలుగుఁ

బుత్రకృత్యంబు లెల్లను బూసనడపు, జనకునకుఁ దద్విభూతియు సంభవించు.

	క.	
మెచ్చితి నిను నీకీపొర, పొచ్చెపుఁబలు కేల యింక బుధపూజిత! నీ

సచ్చరిత మిచట నచ్చపు, టచ్చ మదీయప్రపత్తి కఖిలమునందున్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 2 జూన్ 2021న 05:31కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

